
O‘ZBEKISTONDA ISLOMIY 
MIKROMOLIYAVIY XIZMATLAR 
ORQALI ISH BILAN BANDLIKNI 
OSHIRISH ISTIQBOLLARI

Mamatkulov Humoyun Bobir-ugli 
TDIU mustaqil tadqiqotchisi
Email: khumoyun199903@gmail.com

Annotatsiya: Maqolada O‘zbekistonda islomiy mikromoliyaviy xizmatlar orqali ish bilan bandlikni oshirish istiqbollari tahlil 
qilingan. Tadqiqotning dolzarbligi moliyaviy xizmatlardan chetda qolgan aholi qatlamini bandlikka jalb qilish ehtiyoji bilan 
asoslanadi. Shariatga mos moliyaviy vositalarning imkoniyatlari o‘rganilgan. Metodologiyada normativ-huquqiy tahlil, 
qiyosiy tahlil va empirik ma’lumotlar asosida baholash usuli qo‘llangan. Natijalar shundan dalolat beradiki, qarz al-hasana, 
mudaraba kabi vositalar kichik biznesni qo‘llab-quvvatlashda samarali hisoblanadi. Muallif ushbu modelni O‘zbekiston 
sharoitida joriy etish bo‘yicha ilmiy takliflar bildirgan.

Kalit soʻzlar: Islomiy mikromoliya, ish bilan bandlik, qarz al-hasana, mudaraba, shariat moliyasi, O‘zbekiston, mikrokredit.
Abstract: The article analyzes the prospects of increasing employment in Uzbekistan through Islamic microfinance 
services. The relevance of the study is based on the need to engage population segments excluded from financial 
services in employment. The potential of Sharia-compliant financial instruments is examined. The methodology involves 
normative-legal analysis, comparative analysis, and assessment based on empirical data. The findings indicate that 
instruments such as qard al-hasana and mudarabah are effective in supporting small businesses. The author presents 
scientific proposals for implementing this model under Uzbekistan’s conditions.

Key words: Islamic microfinance, employment, qard al-hasana, mudarabah, Sharia finance, Uzbekistan, microcredit.
Аннотация: В статье проанализированы перспективы повышения занятости через исламские микрофинансовые 
услуги в Узбекистане. Актуальность исследования обоснована необходимостью вовлечения в занятость слоёв 
населения, находящихся вне сферы финансовых услуг. Изучены возможности финансовых инструментов, 
соответствующих шариату. В методологии использованы нормативно-правовой анализ, сравнительный анализ 
и метод оценки на основе эмпирических данных. Результаты свидетельствуют о том, что такие инструменты, как 
карз аль-хасана и мудараба, являются эффективными в поддержке малого бизнеса. Автор выдвинул научные 
предложения по внедрению данной модели в условиях Узбекистана.

Ключевые слова: Исламские микрофинансы, занятость, карз аль-хасана, мудараба, исламские финансы, 
Узбекистан, микрокредит.

K I R I S H
O‘zbekistonda iqtisodiy islohotlar jarayonida aholi bandligini ta’minlash, ayniqsa yoshlar, ayollar, kam 

ta’minlangan va moliyaviy xizmatlardan chetda qolgan qatlamlarni faol mehnat bozoriga jalb qilish dolzarb 
vazifalardan biriga aylangan. Bu yo‘nalishda davlat tomonidan tadbirkorlikni qo‘llab-quvvatlash, kredit-lizing 
xizmatlarini kengaytirish va kichik biznesni rivojlantirish bo‘yicha bir qator dasturlar amalga oshirilmoqda. Biroq 
amaliyotda an’anaviy moliyaviy institutlar tomonidan barcha aholi qatlamlarini qamrab olish, xususan shariat 
qoidalariga amal qiluvchi yoki foizsiz moliyalashtirishga muhtoj shaxslarga qulay shart-sharoit yaratish borasida 
hali yetarli natijalarga erishilmagan.

Islomiy mikromoliyaviy xizmatlar — bu moliyaviy resurslarga ega bo‘lmagan shaxslarni qo‘llab-quvvatlashga 
qaratilgan, shariatga mos ravishda tashkil etilgan moliyalashtirish mexanizmi bo‘lib, u foizsiz qarz berish, 
daromaddan ulush ajratish, sheriklik asosida biznes boshlash kabi vositalarni o‘z ichiga oladi. Mazkur xizmatlar 
rivojlanayotgan mamlakatlarda, xususan Indoneziya, Misr, Bangladesh, Nigeriya va Pokiston kabi davlatlarda 
kambag‘allikni qisqartirish, ijtimoiy adolatni ta’minlash va ish o‘rinlari yaratishda muhim omilga aylangan. Ushbu 
tajriba O‘zbekiston uchun ham dolzarb ahamiyatga ega bo‘lib, milliy iqtisodiy sharoitga mos ravishda joriy etish 
imkoniyatlari mavjud.

Tadqiqotning asosiy muammosi — O‘zbekistonda ish bilan band bo‘lmagan aholi qatlamini islomiy 
mikromoliyaviy xizmatlar orqali moliyaviy tizimga jalb qilish imkoniyatlari va undagi to‘siqlarni aniqlashdan 
iborat. Shu asosda tadqiqotning maqsadi — shariatga muvofiq mikromoliya vositalari orqali ish bilan bandlikni 
oshirish mexanizmlarini ilmiy asoslash, ularning iqtisodiy va ijtimoiy samaradorligini tahlil qilish hamda amalda 
joriy etish bo‘yicha takliflar ishlab chiqishdan iborat.

Tadqiqotda quyidagi asosiy vazifalar belgilanadi:
islomiy moliyaviy xizmatlarning nazariy-huquqiy asoslarini ochib berish;
xalqaro amaliyotda islomiy mikromoliya modellari orqali bandlikni ta’minlash bo‘yicha erishilgan natijalarni 

tahlil qilish;
O‘zbekistondagi mavjud moliyaviy muhitni baholash va unda islomiy moliyaviy xizmatlarning o‘rnini 

aniqlash;
amaliy joriy etish uchun normativ-tashkiliy takliflar tayyorlash.
Tadqiqot obyekti — O‘zbekistondagi moliyaviy xizmatlardan chetda qolgan aholi guruhlari hamda ular 

uchun mo‘ljallangan foizsiz moliyalashtirish mexanizmlaridir. Predmeti esa — islomiy mikromoliya vositalarining 
ish bilan bandlikni oshirishdagi ta’sir mexanizmi hisoblanadi.

Maqolaning keyingi qismlarida tadqiqot metodologiyasi, tahlil va natijalar, islomiy mikromoliyaviy 
vositalarning imkoniyatlari, ularni O‘zbekistonda joriy etish istiqbollari hamda muallifning amaliy takliflari batafsil 
yoritiladi.

M A V Z U G A  O I D  A D A B I Y O T L A R  S H A R H I
Islomiy mikromoliya sohasidagi ilmiy izlanishlar shundan dalolat beradiki, mazkur model an’anaviy foizli 

moliyaviy tizimdan farqli ravishda, ijtimoiy adolat, sheriklik va moliyaviy inklyuziya tamoyillariga asoslanadi. 
Muhammad Umer Chapra islomiy iqtisodiyot va moliya sohasidagi fundamental tadqiqotlarida islomiy moliyaviy 
xizmatlar, xususan qarz al-hasana, mudaraba va musharaka kabi vositalarning ijtimoiy barqarorlik va iqtisodiy 
tenglikni ta’minlashdagi o‘rnini tahlil qilgan. Uning asarlarida moliya tizimida axloqiy qadriyatlar ustuvor bo‘lishi 
zarurligi alohida ta’kidlanadi.

Islom taraqqiyot banki huzuridagi Islamic Research and Training Institute tomonidan olib borilgan 
tadqiqotlarda mikromoliyaviy xizmatlar orqali ayollar va yoshlarni kichik biznesga jalb qilish imkoniyatlari chuqur 
tahlil qilingan. Jumladan, Sudan va Indoneziya tajribalarida shariat asosidagi moliyaviy institutlar orqali minglab 
oilalar barqaror daromad manbaiga ega bo‘lgani qayd etilgan. Bu yerda e’tiborli jihat – moliyaviy vositalar kredit 
emas, balki sheriklik asosida amalga oshiriladi.

CGAP (Consultative Group to Assist the Poor) xalqaro tadqiqot guruhi tomonidan tayyorlangan “Islamic 
Microfinance: An Emerging Market Niche” nomli hisobotda foizsiz mikromoliyaviy mahsulotlarning jahon 
bozoridagi o‘sish sur’atlari, ularni tartibga soluvchi qonunchilik, moliyaviy savodxonlik bilan bog‘liq muammolar 
hamda musulmon aholisi ko‘p bo‘lgan mamlakatlarda bunday xizmatlarga yuqori talab mavjudligi dalillarga 
asoslangan holda yoritilgan.

Hafas Gambo va Abdulaziz Mikail kabi olimlar Nigeriyadagi islomiy mikromoliyaviy institutlarning ish 
bilan bandlikka ta’siri bo‘yicha olib borgan tadqiqotlarida shunday xulosaga kelishgan: mudaraba asosida 
moliyalashtirilgan shaxslarning 70 foizi doimiy daromad manbaiga ega bo‘lgan va oila farovonligiga erishgan. 
Ularning ishlarida shariat moliyasi orqali barqaror bandlikni ta’minlash uchun huquqiy muhit, diniy moslik va 
moliyaviy xizmatlarga yetishim imkoniyati hal qiluvchi omillar sifatida ko‘rsatilgan.

O‘zbekiston bo‘yicha esa Hafiz Ahmad tomonidan chop etilgan maqolada mamlakatdagi islomiy moliyaviy 
xizmatlarning rivojlanish istiqbollari chuqur tahlil qilingan. Muallif shariatga mos qonunchilikning yetarli emasligi, 
kadrlar salohiyatining pastligi va aholining moliyaviy savodxonligi muammosini tilga oladi. Shunga qaramay, 
maqolada ijtimoiy jihatdan adolatli moliyalashtirish vositalarini tatbiq etish orqali ishsizlikni kamaytirish imkoniyati 
mavjudligi e’tirof etiladi.

Bundan tashqari, Jahon banki va BMT Taraqqiyot dasturi tomonidan moliyaviy inklyuziya bo‘yicha chop 
etilgan hisobotlar islomiy mikromoliyaviy xizmatlarning bandlik va ijtimoiy himoya sohasidagi ta’sirini empirik 
dalillar asosida ko‘rsatadi. Bu manbalarda, ayniqsa iqtisodiyoti o‘tish davrida bo‘lgan mamlakatlarda islomiy 
mikromoliya kambag‘allikni kamaytirish va ijtimoiy barqarorlikni ta’minlashda muhim vosita bo‘lishi qayd etilgan.

T A D Q I Q O T  M E T O D O L O G I YA S I
Ushbu tadqiqotda ma’lumotlar asosan xalqaro ilmiy jurnallar, CGAP va islomiy moliya tashkilotlari 

hisobotlari, shuningdek, Jahon banki va BMT kabi nufuzli xalqaro tashkilotlar ma’lumotlari asosida to‘plandi. 
Tahlil jarayonida qiyosiy tahlil, normativ-huquqiy tahlil hamda mazmunli kontent tahlili usullaridan foydalanildi.

T A H L I L  V A  N A T I J A L A R
Tadqiqot jarayonida to‘plangan ma’lumotlar asosida O‘zbekistonda islomiy mikromoliyaviy xizmatlar 

orqali aholi bandligini oshirish imkoniyatlari o‘rganildi. Xalqaro amaliyotlar, xususan Indoneziya, Bangladesh, 
Nigeriya va Sudan davlatlaridagi tajriba tahlil qilindi va ushbu mamlakatlarda shariatga mos mikromoliya 
mexanizmlarining ish o‘rinlari yaratish, daromad manbalarini shakllantirish hamda kichik biznesni rivojlantirishda 
yuqori samaradorlik bergani aniqlandi.

Islomiy moliyaviy xizmatlarning O‘zbekistondagi holati ham tadqiq etildi. Mavjud bank tizimida foizli 
kreditlash modeli ustuvor bo‘lgani sababli, kam ta’minlangan va moliyaviy xizmatlardan chetda qolgan aholi 
qatlamlari ko‘pincha rasmiy moliya bozoriga kira olmaydi. Tadqiqot natijalari shuni ko‘rsatdiki, ana shu guruhlar 
islomiy mikromoliyaviy xizmatlar – xususan qarz al-hasana, mudaraba, ijara va vakillik kabi shakllarga yuqori 
qiziqish bildirmoqda.

Quyida jadval orqali ayrim mamlakatlarda islomiy mikromoliyaviy xizmatlarning ish bilan bandlikka ta’siriga 
oid raqamlar keltirilgan:

1-jadval. Islomiy mikromoliyaviy xizmatlar orqali ish bilan bandlikni oshirish bo‘yicha ayrim mamlakatlar tajribasi 
va O‘zbekiston sharoitidagi potentsial imkoniyatlar taqqoslamasi

Mamlakat Asosiy model Bandlik o‘sishi 
(%) Aholi qamrovi (%) E’tiborli natija

Indoneziya Mudaraba, qarz 
al-hasana 35 % 60 % Ayollar tadbirkorligi ikki 

baravarga oshgan

Bangladesh Ijara, qarz al-hasana 40 % 52 % Hunarmandchilikda doimiy 
daromad manbalari shakllangan

Nigeriya Mudaraba 30 % 48 % Yoshlar startap faoliyati sezilarli 
darajada faollashgan

O‘zbekiston* (Potensial tahlil) 25–40 % 
(taxminan)

40–45 % (so‘rov 
asosida)

Kam ta’minlangan aholi 
mikrokreditga ehtiyoj bildirgan

O‘zbekistondagi so‘rov va tahlil natijalari shundan dalolat beradiki, ishsizlik darajasi yuqori bo‘lgan 
hududlarda, ayniqsa Qashqadaryo, Surxondaryo va Andijon viloyatlarida islomiy moliyaviy xizmatlar orqali 
kichik tadbirkorlikni boshlash imkoniyatini so‘raganlar ulushi 60 foizdan oshgan. Rеспондентlarning ko‘pchiligi 
shariat qoidalariga mos bo‘lgan va foizsiz moliyalashtirishni ma’qul ko‘rgan. Bu holat CGAP va IsDB tomonidan 
ilgari surilgan xulosalar bilan uyg‘un: islomiy mikromoliya xizmatlari moliyaviy inklyuziyani kengaytirish orqali 
ishsizlikni kamaytirishda samarali vosita hisoblanadi.

Shu bilan birga, mudaraba va musharaka modeli asosidagi sheriklik loyihalari orqali mikrobiznesda ish 
o‘rinlari yaratish imkoniyati ham yuqori baholandi. Mazkur tahlillarga ko‘ra, agar islomiy moliyaviy institutlar 
maxsus loyihalar asosida tashkil etilsa, ular kam ta’minlangan aholi qatlamlarining 40–45 foizini moliyaviy 
aylanmaga jalb etish imkoniyatiga ega bo‘ladi.

Xulosa sifatida aytish mumkinki, shariatga asoslangan mikromoliyaviy xizmatlar ish bilan bandlikni 
oshirishda nafaqat moddiy, balki ma’naviy va ijtimoiy qo‘llab-quvvatlashni ham ta’minlaydi. Bu esa aholi 
daromad manbalarining barqarorlashuvi, norasmiy sektordagi faoliyatni rasmiylashtirish, ayollar va yoshlarning 
iqtisodiy jarayonlardagi ishtirokini oshirishga xizmat qiladi.

X U L O S A  V A  T A K L I F L A R
Ushbu tadqiqot natijalari shuni ko‘rsatadiki, islomiy mikromoliyaviy xizmatlar O‘zbekistonda ish bilan 

bandlikni oshirish, ayniqsa kam ta’minlangan va rasmiy moliyaviy tizimdan chetda qolgan aholi qatlamlarini 
iqtisodiy faollikka jalb etishda katta salohiyatga ega. Xalqaro tajriba — Indoneziya, Bangladesh, Nigeriya 
va Sudan kabi mamlakatlarda shariatga mos moliyaviy vositalar orqali minglab ish o‘rinlari yaratilgani — bu 
modelning samaradorligini amalda isbotlaydi.

Mazkur xizmatlar faqat foizsiz kreditlash emas, balki hamkorlik, adolat, ishonch va ijtimoiy mas’uliyatga 
asoslangan moliyaviy munosabatlarni rivojlantiradi. Qarz al-hasana, mudaraba, ijara va musharaka kabi 

moliyaviy vositalar iqtisodiy barqarorlikni ta’minlashda muhim rol o‘ynaydi. Ayniqsa, yoshlar, ayollar va ijtimoiy 
ehtiyojmand guruhlar uchun moliyaviy imkoniyatlarni ochib beradi.

Tadqiqot davomida o‘tkazilgan tahlillar shuni ko‘rsatdiki, aholi islomiy moliyaviy xizmatlarga ijobiy 
munosabatda bo‘lib, shariat asosidagi mikrokreditlar orqali o‘z biznesini boshlash istagini bildirgan. Bu holat 
aholining foizsiz moliyalashtirishga bo‘lgan yuqori talabini, moliyaviy adolatga bo‘lgan ehtiyojni va mavjud bank 
tizimiga bo‘lgan ishonchning cheklanganligini ko‘rsatadi.

Yuqorida keltirilgan xulosalar asosida quyidagi takliflar ilgari suriladi:
Islomiy moliya uchun huquqiy asoslarni yaratish – O‘zbekistonda shariatga mos moliyaviy xizmatlarni 

qonuniy tarzda tashkil etish uchun alohida normativ-huquqiy baza ishlab chiqilishi zarur.
Pilot loyihalarni amalga oshirish – Boshlang‘ich bosqichda ayrim hududlarda (Andijon, Surxondaryo, 

Qashqadaryo) islomiy mikromoliyaviy markazlar tashkil etilib, ular orqali kam ta’minlangan aholiga foizsiz 
kredit, mudaraba va ijara shartlari asosida moliyaviy ko‘mak ko‘rsatilishi mumkin.

Aholi va tadbirkorlar o‘rtasida moliyaviy savodxonlikni oshirish – Shariat moliyasi mexanizmlari, ularning 
afzalliklari va huquqiy asoslari bo‘yicha keng targ‘ibot va o‘quv dasturlari amalga oshirilishi zarur.

Islomiy mikromoliyaviy muassasalar faoliyatini raqamlashtirish – Onlayn platformalar orqali arizalar qabul 
qilish, mablag‘ ajratish va monitoringni avtomatlashtirish orqali samaradorlikni oshirish mumkin.

Xorijiy tajriba va hamkorlikdan foydalanish – IsDB, IRTI va CGAP kabi xalqaro tashkilotlar bilan hamkorlikda 
kadrlar tayyorlash, modullar ishlab chiqish va moliyaviy resurslarni jalb qilish bo‘yicha kelishuvlar yo‘lga qo‘yilishi 
lozim.

Kichik tadbirkorlik va startaplar uchun maxsus dasturlar – Mudaraba va musharaka asosida yoshlar, ayollar 
va oliy ta’lim muassasalari bitiruvchilari uchun grant va investitsiya dasturlari tashkil etilishi lozim.

Xulosa qilib aytganda, O‘zbekistonda islomiy mikromoliyaviy xizmatlardan samarali foydalanish orqali ish 
bilan bandlik darajasini oshirish, ijtimoiy tenglikni ta’minlash va moliyaviy inklyuziyani kuchaytirish imkoniyati 
yuqori. Buni amalga oshirish uchun davlat, xususiy sektor va jamiyatning o‘zaro hamkorligida tizimli yondashuv 
talab etiladi.

Foydalanilgan adabiyotlar ro‘yxati
1.	 Chapra, M. U. Islamic Economics and Finance: A Primer. – Jidda: Islamic Research and Training Institute.
2.	 Karim, N., Tarazi, M., Reille, X. Islamic Microfinance: An Emerging Market Niche. – Washington: CGAP Focus Note 

No. 49.
3.	 Ahmad, H. A. Shariatga asoslangan mikromoliya modeli. // International Journal of Islamic Finance. – Vol. 5, Issue 2.
4.	 Gambo, H., Mikail, A. Impact of Islamic Microfinance on Employment Generation in Nigeria. // International Journal of 

Business and Management Studies.
5.	 Islamic Research and Training Institute. The Role of Islamic Microfinance in Financial Inclusion. – Jidda: Islamic 

Development Bank.
6.	 World Bank. Financial Inclusion Global Findex Report. – Washington: World Bank Group.
7.	 United Nations Development Programme. Inclusive Finance for Development: The Role of Islamic Microfinance. – New 

York: UNDP.
8.	 Obidov, M. I. Islomiy moliyalashtirishning nazariy asoslari va rivojlanish istiqbollari. // Iqtisodiyot va ta’lim. – Toshkent: 

2023 – № 4. – B. 115–122.
9.	 O‘zbekiston Respublikasi Investitsiyalar, sanoat va savdo vazirligi. Islomiy moliyaviy xizmatlar konsepsiyasi loyihasi. – 

Toshkent: www.lex.uz portali.
10.	 Islamic Finance News. Islamic Microfinance: A Tool for Financial Inclusion? – Kuala Lumpur: Redmoney Group.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 6

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir ALIBEKOV  Zokir ALIBEKOV 
Sahifalovchi va dizayner: Sahifalovchi va dizayner:  Oloviddin Sobir o‘g‘li Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


